
INFORME DA XUNTA DE PERSOAL DA PROVINCIA DE LUGO
04 de maio de 2016

1) Lectura e aprobación da acta anterior
Aprobouse por unanimidade a acta anterior.

2) Propostas de resolución

Aprobáronse as seguintes propostas de resolución.

➢ Proposta  de  resolución  presentada  por  CCOO:  POLA  DERROGACIÓN  DA
LOMCE E A RECUPERACIÓN DO EMPREGO E AS CONDICIÓNS LABORAIS E
RETRIBUTIVAS DO PROFESORADO

O pleno da Xunta de Persoal Docente de Lugo acorda:

A maioría dos partidos políticos con representación parlamentaria comprometéronse a
derrogar  a  LOMCE  de  darse  as  condicións  no  futuro  parlamento.  Os  resultados  das
Eleccións Xerais do 20-D, fixeron posible a configuración desa maioría real no Congreso. 

É preciso que a nova maioría parlamentar sitúe realmente á educación na prioridade que
lle  corresponde,  recuperando  e  mellorando  o  investimento  en  educación  que  o  PP
propuxo a Bruxelas e que representa unha drástica redución ata o 3,7% do PIB para 2018.
Esta situación fai inviable na práctica, o obxectivo irrenunciable da reversión dos recortes
e a recuperación do emprego e das condicións laborais e retributivas. Pero, ademais, fai
imposible  calquera  acordo  sobre  novas  condicións  de  traballo  do  profesorado.  Tales
previsións supoñen o certificado de defunción que o goberno do PP asinou para a escola
pública. Por estas razóns, é necesaria a derrogación da LOMCE.

O  goberno  do  Partido  Popular  esgotou  a  súa  lexislatura  incumprindo  os  seus
compromisos de goberno anunciados nas Cortes en 2012, de negociar cos sindicatos un
Estatuto Docente. Deste modo, o MECD desperdiciou unha grande oportunidade para
acordar a regulación das condicións de traballo do profesorado. O deterioro da calidade
da educación, non foi maior grazas ao esforzo e ao compromiso dos profesionais que
traballamos no sistema educativo. De nada serve que a última hora o MECD levara a
cabo golpes de efecto electoralista para intentar maquillar a desastrosa política levada a
cabo durante estes anos.

Por todo elo, a Xunta de Persoal Docente de Lugo reafirma, que previamente a calquera
nova  proposta,  é  necesaria  a  derrogación  da  LOMCE,  a  reversión  dos  recortes  para
garantir un plan de emprego que supere as limitacións na taxa de reposición, a redución
das rateos, salarios, xornada, permisos, enfermidade, así como a reposición dos dereitos
colectivos do profesorado que tamén foron suprimidos en 2012.

Todas as OOSS votamos a favor agás ANPE e a CIG que se absteñen

➢ Proposta  de  resolución  presentada  por  STEG:  SOBRE  O  REINTEGRO  DA
PARTE DEVINDICADA DA PARTE AUTONÓMICA DA PAGA EXTRA DO 2013

O pleno da Xunta de Persoal Docente de Lugo acorda:

Esixir á Consellería, que ao igual que na extra do 2012, se lle reintegren de oficio ás
traballadoras e traballadores a parte devindicada da paga extra de xuño de 2012,
evitando así acudir aos tribunais de xeito individual, e que recoñeza que ten unha
débeda coas funcionarias/os galagas/os da parte autonómica das pagas extras de
2013, 2014, 2015 e 2016, e se comprometa no futuro a reintegrala.

Así mesmo esiximos a recuperación íntegra das pagas extraordinarias.

Todas as OOSS votamos a favor.

➢ Proposta de resolución presentada por CCOO: REXEITAMENTO DA ORDE DE
NOMEAMENTO DE DIRECTORES

O pleno da Xunta de Persoal Docente de Lugo acorda:

Dende  2013,  ano  tras  ano,  as ordes  de nomeamento  de Directores  da Consellería  de
Educación  aplican  directamente  os  postulados  da  LOMCE  modificando  de  xeito
substancial as regras do xogo no tocante á elección dos equipos directivos, deixando o
poder  decisorio  en  mans  da  Administración,  o  que  minimiza  a  capacidade  de
participación  da  comunidade  educativa  dos  centros  nun  aspecto  tan  importante  da
xestión dos mesmos como é a elección do director/a.

Os  directores/as  deberían  ter  o  aval  de  toda  a  comunidade  educativa,  e  o  seu
nomeamento facerse de forma democrática nos seno dos Consellos Escolares de cada
centro, órganos principais de representación de toda a comunidade educativa.
Polo tanto, a Xunta de Persoal Docente de Lugo resolve rexeitar o proxecto de Orde de
nomeamento de Directores de 2016, levada pola administración á mesa sectorial do 15
de marzo de 2016, e que sexan os Consellos Escolares de cada centro os que de forma
democrática elixan aos mesmos. 
Todas as OOSS votamos a favor.

➢ Proposta  de  resolución  presentada  por  STEG:  SOBRE  A  OFERTA  DUNHA
ALTERNATIVA Á RELIXIÓN NO BACHARELATO

O pleno da Xunta de Persoal Docente de Lugo acorda:

Demandarlle á Consellería,

1. Que se elimine a relixión como materia no bacharelato.

2. En tanto non se elimine,  que lexisle a existencia de materias opcionais de libre
configuración autonómica de 1 hora.

3.  Que  estas  materias  sexan  acordes  coa  demanda  educativa  do  alumnado  de
bacharelato e que lle permitan poder completar a súa opción sen ter que escoller en
determinados casos, de facto, a materia de relixión.

4.  Que  se  garanta  a  impartición  da  oferta  alternativa  realizada  polos  centros,
aceptándoa e asignando o profesorado necesario.

Votaron a favor da proposta: CIG, CCOO e STEG; Abstivéronse: ANPE, CSIF e UXT

Por último, acordamos redactar unha proposta de resolución entre todas as OOSS
para solicitar a derrogación da LOMCE. 

Esta proposta contará cos votos favorábeis de todas as OOSS agás ANPE, que se
vai abster.

Lugo a 4 de maio de 2016


